
॥ ગોપાલસ્તુતિઃ॥

॥ ગોપાલસ્તુતિઃ॥
શ્રીગણેશાય નમઃ॥
ગોધૂલિધૂસરતનો કરુણૈકપાત્ર નારાયણાભયદ ગોપજનાભિરામ ।
ગોગોપિકાનયનરઞ્જનવંશપાણે વેદાન્તવેદ્ય મમ દેહિ કરાવલમ્બમ્॥ ૧॥
આભીરદારમુખપઙ્કજસૌરભોત્થમાધ્વીસુધાદનપટો નવનીતચોર ।
ગોપાઙ્ગનાઙ્ગપરિરમ્ભણજાતહાસ   વેદાન્તવેદ્ય મમ દેહિ કરાવલમ્બમ્॥ ૨॥
ગોવર્દ્ધનોદ્ધરણખેદભવોદવિન્દુસંસિક્તસુન્દરમુખાબ્જદયાર્દ્રદૃષ્ટે ।
લાવણ્યધામ સુરવન્દિતપાદપદ્મ વેદાન્તવેદ્ય મમ દેહિ કરાવલમ્બમ્॥ ૩॥
સૂર્યાત્મજાતટસમુદ્ભવનીપવૃક્ષશાખાધિરોહજનિતદ્વિગુણાઙ્ગકાન્તે  ।
વંશીરવેણ ધવલીતિકૃતાભિશબ્દ વેદાન્તવેદ્ય મમ દેહિ કરાવલમ્બમ્॥ ૪॥
સવ્યેન પાણિકમલેન વિધાય ભક્ષ્યમાસ્વાદયન્તમપરેણ વિલોલનેત્ર ।
ત્વાં દેવતાશ્ચ મુનયઃ પ્રવિલોકયન્તિ વેદાન્તવેદ્ય મમ દેહિ કરાવલમ્બમ્॥ ૫॥
લક્ષ્મીપતે તરુણવારિજપત્રનેત્ર પીતામ્બરાર્જુનસખ  સ્મરસુન્દરાઙ્ગ  ।
નારાયણાચ્યુત જનાર્દન ચક્રપાણે વેદાન્તવેદ્ય મમ દેહિ કરાવલમ્બમ્॥ ૬॥
બ્રહ્મેન્દ્રરુદ્રમરુદશ્વિસહસ્રરશ્મિનારાધિપાન્તકકુબેરવિશાલદક્ષ ।
મારીચકશ્યપસનાતનવન્દિતાઙ્ઘ્રે  વેદાન્તવેદ્ય મમ દેહિ કરાવલમ્બમ્॥ ૭॥
નમઃ પદ્મનાભારવિન્દાક્ષ વિષ્ણો નમસ્તે હૃષીકેશ જિષ્ણો નમસ્તે ।
નમો વાસુદેવાખિલાધાર ભૂમન્નમસ્તે સુરાધીશ તે વિશ્વરૂપ॥ ૮॥
નમઃ કૈટભારે મુરારે ખરારે નમો દાનવારે નમો રાવણારે ।
નમઃ કંસવિધ્વંસનારિષ્ટશત્રો નમો ધેનુકારે નમઃ પૂતનારે॥ ૯॥
નમઃ શઙ્ખપાણે નમશ્ચક્રપાણે નમઃ શાર્ઙ્ગપાણે  નમઃ પદ્મપાણે ।
નમો વેદરૂપાય તુભ્યં પરાય નમો યજ્ઞભોક્ત્રે નમસ્તેઽગુણાય॥ ૧૦॥
અજા રુદ્રધાતાઽઽદિદેવાઃ સ્વરૂપં પરં નાભિજાનન્તિ માયામયેશમ્ ।
યજન્તીહ નિત્યં તતઃ સ્થૂલરૂપં પ્રસીદાશુ મે દીનબન્ધો રમેશ॥ ૧૧॥
સંસારપાશદૃઢબન્ધનિપીડિતસ્ય મોહાન્ધકારભયકૂપનિપાતિતસ્ય ।
કામાભિલાષવિવિધોરગદંશિતસ્ય દીનસ્ય મે કુરુ દયાં કરુણૈકપાત્ર॥ ૧૨॥

આર્તો મત્સદૃશો નાન્યસ્ત્વત્તો નાન્યઃ કૃપાકરઃ ।
અનન્યગતિકં નાથ કથં માં સમુપેક્ષસે॥ ૧૩॥
આકર્ણયાશુ કૃપણસ્ય કૃપાવચાંસિ

લબ્ધોઽસિ નાથ બહુભિઃ  કિલ જન્મસઙ્ગઃ  ।
અદ્ય પ્રભો યદિ દયાં કુરુષે ન મે ત્વં

ત્વત્તઃ પરં કથય કં શરણં શ્રયામિ॥ ૧૪॥
શ્રીયાદવેન્દ્ર કરુણાર્ણવ વિશ્વરૂપ

લક્ષ્મીનિવાસ સુરવન્દિતપાદપદ્મ ।
ત્વામાગતોઽસ્મિ શરણં સકલત્રપુત્રો

યદ્રોચતે ભગવતે કુરુ તન્નમસ્તે॥ ૧૫॥
ઇતિ ગોપાલસ્તુતિઃ સમ્પૂર્ણા ।

